
তিনটী বৎসর আগে— পরাণে সে স্মৃতি জাগে—
সেই বটবৃক্ষতলে কাল র্সপ হ’তে,

বাঁচা’লে আমার প্রাণ করিলে উৎসাহ দান,
ধরিলে মোহিনী ছবি জীবনের পথে।

আর আর আশা যত তোমার কথিত মত
হইয়াছে পূর্ণ এবে শুধু এক বাকী,

বল ওহে দয়াময় কৃপা করি অভাগায়
আমার সে আশা প্রভো! পূর্ণ হবে না কি?”

হাসিয়া মধুর হাসি কহিলেন সে সন্ন্যাসী
“এখানে পূরবে বৎস তব অভিলাষ;

পাবে পুনঃ ইন্দুমতী তিনি মহাসাধ্বী সতী,
হইবে তোমার শীঘ্র সুখের বিকাশ।

ঈশ্বরে রাখিয়া মন কার্য্য কর’অনুক্ষণ
পরসেবা কর সদা হইয়া নিষ্কাম,

করিবে পরের ভাল মুছাবে নয়ন জল
সংসারে করিবে ধর্ম্ম কর্ম্ম অবিরাম।

বাসনা করেছ যাহা সময়ে পুরিবে তাহা
পাইবে আমার তুমি পুনঃ দরশন,

যাও এবে ওই খানে বসি ওই শিলাসনে
চাহিয়া তোমার পথ আছে একজন।

